
Аннотация. Мақолада Амир Темур ва темурий шаҳзодаларнинг аёллар масаласига 
алоҳида эътибор билан ёндашганлиги ҳамда, ўзига хос сиёсати ҳақида маълумотлар кел-
тирилган. Темурийлар даврида яратилган манбаларда айрим воқеалар аёллар иштирокида 
очиб берилиши билан характерланиши, хусусан, бу иштирокчи аёллар жамиятнинг турли 
ижтимоий табақасига мансуб бўлгани, улар орасида юқори табақа аёллари етакчи ўринни 
эгаллагани ҳақида сўз боради.

Калит сўзлар: сиёсат, дипломатик мунеосабат, гуманизм, элчи, маликалар.

Амир Темур даври дипломатиясини ўрганиш миллий давлатчилигимиз тарихи ва 
моҳиятини янада кенгроқ тушунишимизда катта аҳамият касб этади. Манбалар ва тарихий 
далиллар Амир Темур дипломатиясида тинчлик, ўзаро ҳурмат, рақибига шафқат қилиш 
ва унга катта имкон яратиш, ҳар қандай oғир шароитда ҳам элчини қадрлаш, дипломатия 
қоидаларига қатъий амал қилиш, инсон ҳаётининг дахлсизлиги, гуманизм ғоялари усту-
вор бўлганлигини кўрсатади. Ҳозирги кунгача аёлларнинг дипломатик муносабатлардаги 
ўзига хос ўрни ва роли алоҳида тадқиқ этилиб ўрганилмаган. Шунингдек, ўрта аср аёлла-
рининг яшаш тарзи, жамият ва оиладаги мавқеи, кундалик ҳаётдаги иштироки масалала-
рини ўрганиш ҳам ҳозирги кунда долзарб мавзулардан бири бўлиб қолмоқда.

Тарихий манбаларда аёллар ҳақидаги маълумотларнинг жуда кам учраши ва уларнинг 
кўп ҳолларда “иккинчи даражали” шахс сифатида эътироф этилиши билан изоҳланади. 
Шу билан бирга мавжуд маълумотлар тарихда из қолдирган аёлларнинг келиб чиқиши ва 
фаолиятини бизга тўлақонли очиб бермайди. Яъни манбаларда келтирилган маълумотлар 
кўпинча узуқ-юлуқ бўлиб, бу тадқиқотчига қийинчиликлар туғдиради. Юқорида келтирил-
ган ҳолатлар маълум маънода ўрта аср аёлларининг ҳаёти ва фаолиятини бизга тизимли, 
даврий тарзда ўрганиш имконини бермайди.

Аммо Амир Темур ва темурийлар даври бундан мустасно. Чунки бошқа даврларга нисба-
тан бу давр манбалари аёллар ҳақида бирмунча кенгроқ маълумотлар бериши билан ажралиб 
туради. Албатта, буни Амир Темур ва темурий шаҳзодаларнинг аёллар масаласига алоҳида 
эътибор билан ёндашганлиги ҳамда, таъбир жоиз бўлса, ўзига хос сиёсати билан изоҳлаш 
мумкин. Темурийлар даврида яратилган манбаларда айрим воқеалар аёллар иштирокида очиб 
берилиши билан характерланади. Хусусан, бу иштирокчи аёллар жамиятнинг турли ижтимо-
ий табақасига мансуб бўлиб, улар орасида юқори табақа аёллари етакчи ўринни эгаллайди.

Маълумотлар аёлларнинг ички ва ташқи дипломатик муносабатларда бевосита ва 
билвосита иштирок этганлигини кўрсатади. Аёлларнинг ички дипломатик муносабат-
ларга таъсири масаласига оид дастлабки тўлиқ маълумот Шарафуддин Али Яздийнинг 
“Зафарнома” асарида келтирилади. Муаллиф 1365-1366 йилда Амир Темур билан Амир 
Ҳусайн ўртасидаги аҳд (битим ёки ўзаро келишув)нинг бузилишига Ўрда хотун сабабчи 
бўлганлигини алоҳида таъкидлаб ўтади.

Бу аёл мўғул хонлари авлодига мансуб Тармаширинхоннинг хотини бўлиб, унинг қизи 
Амир Ҳусайннинг никоҳида бўлган. Ўрда хотун кўзга кўринган амирлардан бири Боязид 
Жалойирнинг ўғли Мусабек ва унинг қайиноғаси Али Дарвеш билан иттифоқ тузиб, Амир 
Темурга қарши фитна уюштиради. Улар Амир Ҳусайнга яширинча мактуб йўллайди. Мак-
тубнинг мазмуни қуйидагича эди: «Фалон киши (яъни Амир Темур) хон била ва сенинг била 
мухолифот андишаси бор ва сенинг ишингдин ва сўзингдин асру кўп хотири озурда бўлиб 
турур. Азм этибтурким, сенинг била разм қилғай ва уруш тартиби била машғултурур». 
Амир Ҳусайн мактубни олгач, воқеа рост ёки ёлғонлигини текшириш учун Мусабек, Али 
Дарвеш ва Амир Темурнинг Самарқандга Ўрда хотун ҳузурига тўпланишлари ҳақида 
буйруқ беради. Мусабек билан Али Дарвеш Амир Темур Самарқандга келаётганлигини 
эшитиб, Хўжандга қочиб кетади. Энг қизиғи, ушбу хабарни эшитган Амир Ҳусайн тафтиш 
ишларини тўхтатади. Бундан билиш мумкинки, Амир Ҳусайнга ҳақиқат аён бўлган. Лекин 
Амир Темурнинг ҳақ эканлиги исботланса, Ўрда хотун ва унинг қизи шаънига доғ туши-
ши мумкин эди. Шунингдек, Амир Ҳусайн Амир Темурга қарши ҳар қандай фитнадан ўз 
манфаати йўлида фойдаланишга ҳаракат қилганлигини ҳам пайқаш қийин эмас.

Амир Темурнинг ўзига хос сиёсати ва дипломатик муносабатларида Усмонийлар им-
перияси алоҳида аҳамиятга эга бўлган. Тадқиқотчиларнинг якдил фикрларига кўра, Амир 
Темур Усмонийлар сулоласи вакили Йилдирим Боязид билан то 1402 йилги Анқара жан-
гигача барча сиёсий масалаларни тинч йўл билан ҳал қилишга ҳаракат қилган. Шу боис, у 
бир неча маротаба Усмонийлар империясига элчилар юборган. Лекин ҳар сафар Йилдирим 
Боязид Амир Темурнинг мактубларига қўпол тарзда жавоб ёзган. Хусусан, тарихчи Ибн 
Арабшоҳ (1389-1450) қизиқ бир маълумотни келтиради. Унга кўра, турк султони Йил-
дирим Боязид Амир Темурга мактуб юборганда шундай жумлалар бор эди: “... агар сен 
(биз томонга) келмасанг сенинг хотинларинг учталоқ бўлсин. Агар сен менинг юртимга 
келсангу мен сенга қарши қатъий уруш қилмай қочсам, у вақтда менинг хотинларим уч 
талоқ бўлсин”. Муаллифнинг маълумотига кўра, Амир Темур мактубнинг хотинлар зикр 
қилинган жойини ўқиб, хотима (хулоса) қилади. Чунки Амир Темур давлатида аёлларга 
тил тегизиш ёки уларни ҳақорат қилиш катта айб бўлиб, гуноҳ ҳисобланган. Ҳаттоки, 
бу даврда юқори табақага мансуб хотин-қизлар ҳақиқий исмлари билан тилга олинмай, 
бошқа ибора билан аталган. Хусусан, бунга хонум, бегим, оғо/оға, бекач ёки иккинчи исм 
билан номланишларини мисол қилиб келтириш мумкин. Араб сайёҳи Ибн Баттутанинг 
маълумотига кўра, турк султонларига яқин бўлган аёл ва эркакларга ҳам “Ағо” деб му-
рожаат қилинган. “Ағо” сўзи турк тилида «улуғ» деган маънони англатган. Қиз фарзанд 
туғилса, “пардалик бола”, “зийнат соҳиби” ёки “мастура” каби иборалар билан аталган.

Испан элчиси Руи Гонсалес де Клавихо ўз кундалигида Амир Темур ва турк султони 
ўртасидаги муносабатларга тўхталиб, Йилдирим Боязид қаерда бўлмасин Амир Темурни 
излаб топиб асир олишини, унинг катта хотинига уйланишга қасамёд қилганлигини ай-
тиб ўтади. Шу ўринда испан элчисининг айрим маълумотлари тарихий ҳақиқатдан йироқ, 
халқ орасида тарқалган оғзаки ҳикояларга ҳам асосланганлигини айтиб ўтиш ўринлидир. 
Юқорида келтирилганидек, Амир Темур ҳеч қачон аёлларга нисбатан беҳурмат муносабат-
да бўлмаган. Масалан, Анқара жангида Бурсада турган Йилдирим Боязиднинг хазинаси ва 
хотин-қизларини амир шайх Нуриддин асир туширади. Амир Темур уларни хизматкорлари 
билан бирга Йилдирим Боязиднинг олдига юборади.

Руи Гонсалес де Клавихо Самарқандга келаётганда Салугар Сужасса деган жойда 
тўхтаганликларини ва бу ерда уларни бир аёл кутиб олганлигини айтиб ўтади. Бу аёл шу 
ерлик бир руҳонийнинг хотини бўлиб, у элчиларга иззат-икром кўрсатади ҳамда уларни 
меҳмон қилади. Энг қизиғи, аёл элчилар билан бирга овқатланади.

Тарихдан яна бир мисол. Миср хукмдорлари СоХибк,ирон элчиларини улдирса-да, 
«Элчига ўлим йўқ», қоидасига биноан у томондан келган Байсак, исмли элчига шафқат 
қилади, уни ўлдириш учун қулай имкон туғилса ҳам бундай пасткашликка бормайди. 
Миср хукмдорининг хатти-ҳаракатларидан ғазабланган Амир Темур элчига жавоб макту-
би ёзиб бермайди ва шундай таъкидлайди: «Сени юборган кимса у билан яхши муома-
ла қилишимга арзимайди, менинг унга мактуб юборишимга лойиқ эмасдир. Аммо унга 
айтгинки, мана мен сенинг изингдан унга томон етиб бораман ва мана менинг шерларим 
чангаллари сенинг этагингга ёпишган(дай) у қочиш учун ёки (жойида) қарор топиши учун 
этагини шимарсин. Булар (қочиш ёки туриш)дан қай бирини ихтиёр этса, шунга лойиқ 

имкони борича «куч-қуввату отлиқ аскарлар тайёрласин»1

Темурий маликалар нафақат ички, балки халқаро дипломатик муносабатларда ҳам 
фаол иштирок этган. Буни биз испан элчиси Руи Гонсалес де Клавихонинг маълумотлари 
орқали билиб олишимиз мумкин. Хусусан, 1402 йилда Миср, Туркия, Мўғулистон, Хитой, 
Испания каби давлатлардан келган элчиларни кутиб олиш маросимида Сароймулкхоним 
(Бибихоним), Туман оға, Хонзодабегим каби маликалар ҳам иштирок этади. Сароймулк-
хоним ва Хонзодабегимлар испан элчиси шарафига алоҳида зиёфат уюштириб, элчининг 
эътирофига сазовор бўлади.

Шоҳрух ва Мирзо Улуғбек даврида ҳам аёллар жамият ижтимоий-сиёсий ҳаётида фаол 
иштирок этганлиги кузатилади. Жумладан, Тестар вилоятидан султон Увайснинг қизи Ден-
ди султон 1414 йилда Шоҳруҳ ҳузурига элчиларини юбориб, унга ўз итоаткорлигини изҳор 
қилади.

Хулоса қилиб айтганда, Амир Темур ва темурийлар даврида аёллар қайси табақага 
мансуб бўлмасин, жамиятнинг ижтимоий, сиёсий, иқтисодий ҳаётида фаол иштирок этди. 
Бунда Амир Темур томонидан йирик марказлашган давлатнинг барпо этилиши, дунёнинг 
кўплаб мамлакатлари билан йўлга қўйилган савдо-сотиқ ва дипломатик муносабатлар 
муҳим омил бўлди. Бу жараёнлар аёллар ҳаётига ҳам таъсир кўрсатди ва уларнинг янада 
фаолроқ ҳаракат қилишига туртки берди.

Фойдаланилган адабиётлар:
1. Маннонов Б.С.Амир Темур дипломатияси. – Б. 106.
2. Ибн Арабшох,. Амир Темур тарихи. – Тошкент: Мех;нат, 1992. 1 китоб . – Б.239-240.

1 Ибн Арабшох,. Амир Темур тарихи. – Тошкент: Меҳнат, 1992. 1 китоб. – Б.239-240.

Баратбаев Бекзод Ботирович 

Анотация Миллий тараққиётни ташкил этиш учун ягона бир яхлит метод ёки методлар 
тизими барпо этилиши талаб қилинади. Шунинг учун миллий тараққиётни ташкил этиш 
методологиясининг бош тамойилини аниқлаштириб олишга эҳтиёж туғилади.

Калит сўзлар миллий тараққиёт, тизимлилик, психилогик ёндашув, тараққиёт дина-
микаси, иқтисодий эркинлик

Миллий тараққиётни ташкил этиш жараёнларида Ўзбекистоннинг илк мустақиллик 
даврларидан бошлаб ўз етакчилик мавқеини йўқотмай келаётган методологик тамойил-
ларидан бири тизимлилик ҳисобланади. Тизимни энг содда шаклда - қисмлардан ташкил 
топган бутунлик ва бутунликда намоён бўлувчи қисмлар сифатида тасаввур қилганимизда 
ҳам миллий тараққиётни ташкил этишни тартибли амалга ошириш методи сифатида у 
муҳим аҳамият касб этиши ойдинлашиб қолади1. Бир қарашда тизим аслида ҳар қандай 
турдаги методнинг асоси бўлиши мумкин. Лекин бир қанча методларнинг параллел 
қўлланилиши жараёнида тизимлиликнинг ўзи алоҳида метод сифатида намоён бўлади. 
Замонавий давлатчиликда миллий тараққиётнинг амалга оширишнинг муҳим соҳалари 
ёки таркибий қисмлари сифатида масалан, сиёсий, иқтисодий, ижтимоий, ҳуқуқий, мил-
лий, маданий, маърифий ва бошқа шу каби тармоқлар ажратилади. Лекин турли давлатлар 
миллий тараққиётни амалга ошириш жараёнларида улар кетма-кетлигини турлича белги-
лайдилар ва мана шу кетма-кетлик асосида қарорлар ва функционал фаолиятни тартибга 
соладилар. Тармоқлар кетма-кетлигининг мана шу тартиби аслида ҳар бир давлатда амал 
қиладиган тизимлилик методининг бошқа методлар сирасидаги мавқеини белгилайди. 
Шунга кўра тизимлилик ҳар бир мамлакатда ўзига хос метод сифатида амал қилади. Ай-
тиш керакки, миллий тараққиётнинг ўзбек моделида бешта устувор тамойил, Россия мил-
лий тараққиётига қаратилган “Асосий стратегик режалаштириш” дастурида эса саккизта 
устувор тамойил қайд этилади2. Ҳар икки давлат гарчи параллелизм назариясига амал 
қилсада, уларда сиёсий ҳокимият ёки соҳа устуворлиги ҳамиша етакчи метод сифатида 
кўзга ташланиб, бошқа методларни ўз назорати остида бирлаштиради. Айтиш мумкинки 
миллий тараққиётни амалга оширишда тизимлилик методи ҳақиқатан амал қилса, унда 
масалан давлат ва жамият, сиёсат ва иқтисод, ҳуқуқ ва маданият каби методлар ёки бир 
вақтнинг ўзида бир неча методлар устуворлиги таъминланиши лозим. Бундай бўлмаган 
тақдирда тизимлилик методи ўз аҳамиятини йўқотади ва у шунчаки турли соҳаларнинг 
ўзаро уйғун ривожланиши намойишкорлигига айланади. Бундай ҳолатни ҳозир Ўзбекистон 
ҳам Россия ҳам бошдан кечирмоқда. 

Миллий тараққиётни амалга оширишда психологик ёндашув методи ҳам тараққиёт ди-
намикаси ва йўналишига катта таъсир кўрсатувчи тамойиллардан бири ҳисобланади3. Маз-
кур метод Ўзбекистон ва Россия бошқарув тизимида ҳозирда ҳам жиддий диққат-эътиборда 
бўлиб келаётган методлардандир. 90-йилларнинг бошларида Ўзбекистон ва Россияда, 
қолаверса бутун собиқ Иттифоқ республикаларида вужудга келган озиқ-овқат танқислиги, 
моддий ва молиявий етишмовчилик, ишсизлик, эътиқодий қарама-қаршиликлар, миллий 

1 Атаманчук г.В. Государственное и муниципальное управление. https://studfile.net/preview/6702692/
2 О Концепции долгосрочного социально-экономического развития Российской Федерации на период до 

2020 года. Распоряжение Правительства РФ от 17.11.2008 N 1662-р (ред. от 28.09.2018). Об основах страте-
гического планирования в Российской Федерации. Указ Президента РФ от 12.05.2009 № 536. https://refdb.ru/
look/3732806.

3 Штеренсис, Михаил. Зигмунд Фрейд. — ISRADON / ИсраДон, Феникс, 2012. — 160 с.; К. Густав Юнг. 
О психологии восточных религий и философий. –М.: Медиум, 1994. –с. 256. Фрейд, Хорни, Кон: Психология 
самосознания. Хрестоматия. https://www.labirint.ru/books/734312/



11
Ноябрь  2020  4-қисм Тошкент

низолар, ҳудудий парчаланиш, ғоявий парокандалик каби кўплаб таназзул ва инқироз 
ҳолатларидан чиқиб кетишда мазкур методдан унумли фойдаланилган. Ўзбекистонда 
1996 йилдан, Россияда 2000 йилдан бошлаб иқтисодиёт ва ишлаб чиқаришни ривожлан-
тириш борасида ижтимоий тафаккурни шакллантиришда ҳам психологик метод самарали 
қўлланилди1. Лекин мақсад ва манфаатларнинг мувофиқ келмаслиги ёки қўлланилаётган 
метод тамойилларини шарт-шароитга қараб ўз вақтида коррекцияламаслик, мазкур метод 
таъсирида қатор ижтимоий иллатларнинг юзага келишини ҳам таъминлади дейиш мумкин. 

Бугунги кунда бу иллатларнинг энг кўзга ташланарлиси сиёсий ва иқтисодий 
дунёқарашда ахлоқсизлик ва маданиятсизликнинг устувор ижтимоий дунёқараш, ҳаёт тар-
зига айланганидир. Бошқача айтганда сиёсий ва иқтисодий эркинликнинг ҳуқуқий асосла-
ри етарли бўлмаган шарт-шароитларда бу икки тамойилнинг зўр бериб тарғиб қилиниши 
унга мувофиқ ижтимоий авлод ва психологиянинг шаклланишига замин ҳозирлади.

1 Машков В. Н. Психология управления: Учебное пособие. –СПб.: Изд-во Михайлова В. А., 2000. –208 с.

